
A N N O TAT S I YA Ushbu maqolada buzoqlarda kindik dabbasini xirurgik davolashning an’anaviy va alloplastik
usullarini qiyosiy baholash natijalari yoritilgan. Tadqiqotlar kindik dabbasi tashxisi qo‘yilgan jami 10 bosh
buzoqda olib borilib, hayvonlar davolash usuliga ko‘ra ikki guruhga ajratildi. Birinchi guruhdagi 5 bosh
buzoqda an’anaviy xirurgik usul, ikkinchi guruhdagi 5 bosh buzoqda esa polipropilen to‘rli
endoprotezlardan foydalangan holda alloplastik hernioplastika amalga oshirildi. Operatsiyadan keyingi
davrda jarohatlarning bitish muddati, mahalliy klinik o‘zgarishlar, asoratlar va kindik dabbasining
qaytalanish holatlari baholandi. Olingan natijalar an’anaviy xirurgik usulda operatsion jarohatlarning
bitishi alloplastik usulga nisbatan qisqaroq muddatda kechganligini ko‘rsatdi. Shu bilan birga, alloplastik
hernioplastika kindik sohasidagi anatomik nuqsonni polipropilen endoprotez yordamida mustahkamlash
imkonini beruvchi muqobil xirurgik usul sifatida baholandi.

KA L I T  S O ‘ Z L A R kindik dabbasi, buzoq, operatsiya, dabba xaltasi, alloplastika, polipropilen to‘rli
endoprotez, an’anaviy herniorrafiya, anatomik.

Kirish. Chorvachilikda yosh hayvonlarning sog‘lom o‘sishi va rivojlanishini ta’minlash,
ularning mahsuldorlik salohiyatini saqlash hamda turli xirurgik kasalliklarning oldini olish
veterinariya tibbiyotining dolzarb vazifalaridan biri hisoblanadi. Ayniqsa, buzoqlarda
uchraydigan qorin devori patologiyalari orasida kindik dabbasi muhim o‘rin egallaydi.
Mazkur kasallik kindik halqasining to‘liq yopilmasligi yoki qorin devoridagi mushak-
aponevrotik tuzilmalarning anatomik zaifligi natijasida rivojlanib, qorin bo‘shlig‘i
a’zolarining dabba darvozasi orqali tashqariga bo‘rtib chiqishi bilan tavsiflanadi.

O‘zbekiston Respublikasi Prezidentining 2025-yil 30-yanvardagi PQ-34-son
«Chorvachilik va parrandachilikni qo‘llab-quvvatlash, sohada yuqori qo‘shilgan qiymat
yaratish bo‘yicha qo‘shimcha chora-tadbirlar to‘g‘risida»gi qarorida chorvachilik
mahsulotlari ishlab chiqarish hajmini oshirish, tarmoqning iqtisodiy barqarorligini
ta’minlash va veterinariya sohasini takomillashtirish bo‘yicha vazifalar belgilangan.
Xususan, qarorning 12-bandida 2025–2027-yillarda veterinariya sohasini takomillashtirish

hamda chorvachilik tarmoqlarini yanada rivojlantirish bo‘yicha «Yo‘l xaritasi» tasdiqlangan.
[1] Mazkur vazifalarning samarali amalga oshirilishida yosh qoramollarda uchraydigan
xirurgik kasalliklarni o‘rganish, jumladan, buzoqlarda kindik dabbasining tarqalishini
aniqlash, kindik sohasi anatomik-topografik xususiyatlarini tadqiq etish va xirurgik davolash
usullarini ilmiy asoslash muhim amaliy ahamiyatga ega.

Buzoqlarda kindik dabbasining shakllanishi tug‘ma anatomik nuqsonlar, irsiy moyillik
hamda qorin devorining rivojlanish xususiyatlari bilan bog‘liq bo‘lishi mumkin. Kasallikning
klinik kechishi dabba darvozasining kattaligi, dabba xaltasining tarkibi, uning qaytarilish
xususiyati va atrofdagi to‘qimalarning holatiga qarab farqlanadi. Ayrim hollarda dabba
tarkibidagi katta charvi yoki ichak qovuzloqlarining qisilib qolishi, mahalliy qon
aylanishining buzilishi va yallig‘lanish jarayonlarining rivojlanishi kasallikning
murakkablashishiga olib kelishi mumkin. [4,8]

Kindik dabbasini davolashda xirurgik usullar asosiy o‘rinlardan birini egallaydi.
An’anaviy herniorrafiya usulida dabba tarkibi anatomik holatiga qaytarilib, dabba darvozasi
chok materiallari yordamida yopiladi. Ushbu usul qorin devorining mahalliy to‘qimalari
hisobiga anatomik yaxlitlikni tiklashga qaratilgan. Biroq dabba darvozasi katta bo‘lgan yoki
atrofdagi to‘qimalarning mexanik mustahkamligi yetarli bo‘lmagan holatlarda nuqsonni
faqat mahalliy to‘qimalar hisobiga yopish muayyan qiyinchiliklarni yuzaga keltirishi
mumkin. [5,9]

Veterinariya xirurgiyasida qorin devori nuqsonlarini bartaraf etishning muqobil
yo‘nalishlaridan biri alloplastik hernioplastika hisoblanadi. Mazkur usulda sintetik
polipropilen to‘rli endoprotezlardan foydalanish qorin devorining zaiflashgan sohasini
qo‘shimcha mustahkamlash imkonini beradi. Shu bilan birga, implantatsiya qilingan
materialning atrofdagi to‘qimalar bilan integratsiyalanishi, mahalliy yallig‘lanish reaksiyasi
va operatsion jarohatning bitish xususiyatlari davolash natijalarini baholashda muhim
ahamiyat kasb etadi.[7]

An’anaviy va alloplastik xirurgik usullarning samaradorligini qiyosiy o‘rganishda
operatsion jarohatlarning bitish muddati, operatsiyadan keyingi asoratlar, dabbaning
qaytalanish holatlari hamda hayvonlarning klinik tiklanish jarayoni asosiy baholash
mezonlari hisoblanadi. Ayniqsa, buzoqlarda polipropilen to‘rli endoprotezlardan
foydalanishning klinik natijalarini an’anaviy herniorrafiya bilan taqqoslash davolash usulini
tanlashni ilmiy asoslash uchun muhimdir. [6,8]

Dabba bu qorin bo‘shlig‘idagi anatomik teshiklar orqali ichki seroz pardasi bilan teri
ostiga tushishiga aytiladi. Agarda organlar seroz pardasiz tushsa bu holat prolapses deyiladi.
Ayrim paytlarda organlar qo‘shni anatomik bo‘shliqlarga siljisa ichki dabba deyiladi. Tashqi
dabba quydagi elementlardan tashkil topgan: dabba darvozasi (halqa)-teshik, u orqali ichki
organlar chiqadi; dabba xaltasi- ichki seroz pardani bo‘rtib chiqishi; dabbaning tarkibi –
ichki organlar ichak, bachadon, charvi va boshqalar. [3,5,7]

Tadqiqot maqsadi va vazifalari. Tadqiqotimizning asosiy maqsadi buzoqlar orasida
kindik dabbasini xirurgik davolash usullarini qiyosiy baholash va takomillashtirishdan
iborat.

- buzoqlar orasida kindik dabbasini xirurgik davolash usullarini o‘rganish hamda ularni
klinik baholash.

- buzoqlar orasida kindik dabbasini samarali xirurgik davolash usullarini ishlab chiqish
va qormolchilik xo‘jaliklari amaliyotiga joriy etish;

- kindik dabbasi xirurgik davolashda zamonaviy alloplastik materiallarni qo‘llash va
qormolchilik xo‘jaliklari amaliyotiga joriy etish.

Tadqiqot obekti va usullari. Tadqiqotlarimizni Qoraqalpog‘iston Respublikasi
hududidagi Amudaryo tumani Beshtom OFY dagi “Sardorbek-Abrorjon” va Chimboy tumani
Kengash OFY dagi “Raxat-Gu‘lshad” chorva fermer xo‘jaliklari va aholi qaramog‘idagi
buzoqlarda olib borildi. Olib borilgan tajribalar davomida quydagi usulardan foydalandik:
anamnez malumotlarini yig‘ish, ko‘rish, palpatsiya, uchirash darajasini qiyoslash, kindik
dabbasining o‘lchamlarini olich, ultratovich diagnostikasi prospektiv va retrospektiv.
Tadqiqotlar davomida 6 oylikgasha mahalliy va zotdor buzoqlarda tekshirishlar olib borildi.

Gordon E.D. (2020) yosh buzoqlarda kindik sohasining patologiyalarini diagnostika
qilish va ularni bir-biridan farqlash usullarini tahlil qilgan. Muallif kindik patologiyalarini
besh guruhga ajratgan: asoratsiz kindik dabbasi, teriosti infeksiyasi yoki abssess bilan
kechuvchi kindik dabbasi, kindik qoldiqlari infeksiyasi bilan asoratlangan dabba, kindik
abssessi hamda uraxus kistalari va yorilishlari. Asoratsiz kindik dabbasi odatda og‘riqsiz va
qorin bo‘shlig‘iga qaytariladigan, asoratlangan dabba esa qaytarilmaydigan yoki infeksiya
bilan kechadigan holat sifatida tavsiflangan. Muallif aniq tashxis qo‘yishda klinik palpatsiya,
ultratovush tekshiruvi va ayrim hollarda punksion aspiratsiyaning ahamiyatini ta’kidlagan.
[2,9]

TADQIQOT NATIJALARI  VA ULARNING TAHLILI

Tadqiqot davomida 6 oylikkacha bo‘lgan, kindik dabbasi tashxisi qo‘yilgan jami 10 bosh
buzoqda an’anaviy xirurgik davolash va alloplastik hernioplastika usullarining klinik
samaradorligi qiyosiy baholandi. Tadqiqotga jalb etilgan hayvonlar ikki guruhga ajratilib, har
bir guruhda 5 boshdan buzoq tekshirildi. Birinchi guruhdagi buzoqlarda an’anaviy
herniorrafiya, ikkinchi guruhdagi buzoqlarda esa «ЭСФИЛ» rusumli polipropilen to‘rli
endoprotez yordamida alloplastik hernioplastika amalga oshirildi.

Xirurgik davolashdan oldin buzoqlarda kindik sohasi klinik tekshirilib, dabba
darvozasining anatomik holati va o‘lchamlari baholandi. Operatsiyadan keyingi davrda
hayvonlarning umumiy klinik holati, operatsion jarohatlarning bitish jarayoni, mahalliy
asoratlarning rivojlanishi va kindik dabbasining qaytalanish ehtimoli 25-30 kun davomida
muntazam nazorat qilindi.

An’anaviy xirurgik davolash usuli qo‘llanilgan birinchi guruhdagi 5 bosh buzoqda dabba
darvozasi mahalliy to‘qimalar yordamida yopildi. Operatsiyadan keyingi klinik kuzatuvlar
natijasida ushbu guruhdagi hayvonlarda jarohatlarning bitish muddati 8–12 kunni tashkil
etgani aniqlandi. Kuzatuv davomida operatsiyadan keyingi asoratlar va kindik dabbasining
qaytalanish holatlari qayd etilmadi.

Ikkinchi guruhdagi 5 bosh buzoqda kindik dabbasini xirurgik davolash uchun «ЭСФИЛ»
rusumli polipropilen to‘rli endoprotez qo‘llanildi. Alloplastik hernioplastika jarayonida
sintetik material inlay usulida, ya’ni dabba darvozasi chetlari orasidagi anatomik nuqson
sohasiga joylashtirildi. Ushbu usul qorin devoridagi nuqsonni sintetik material yordamida
yopishga qaratildi. Operatsiyadan keyingi klinik kuzatuvlar natijasida ikkinchi guruhdagi
buzoqlarda jarohatlarning bitish muddati 16–21 kunni tashkil etgani aniqlandi. Mazkur

guruhda ham 25-30 kunlik kuzatuv davomida operatsiyadan keyingi asoratlar va dabbaning
qaytalanish holatlari aniqlanmadi.

O‘tkazilgan tadqiqotlarning qiyosiy tahlili an’anaviy herniorrafiya usuli qo‘llanilgan
buzoqlarda operatsion jarohatlarning bitishi alloplastik hernioplastika usuliga nisbatan
qisqaroq muddatda kechganligini ko‘rsatdi. Bunda birinchi guruhda jarohatlar 8–12 kun
davomida bitgan bo‘lsa, ikkinchi guruhda ushbu jarayon 16–21 kun davom etgan. Mazkur
farq operatsion jarohatlarning bitish muddatlari bo‘yicha kuzatilgan bo‘lib, lekin kindik
dabbasining kattaligi, dabba darvozasi qalinlashishi va qorinning paski qismiga tushadigan
bosimni hisobga olgan holda alloplastik usulni qollash ham yaqshi natija beradi.

BUZOQLARDA KINDIK DABBASINI  XIRURGIK DAVOLASH USULLARINING QIYOSIY
NATIJALARI

1-jadval.

Ko‘rsatkichlar An’anaviy herniorrafiya Alloplastik hernioplastika

Hayvonlar soni 5 bosh 5 bosh

Hayvonlarning yoshi 6 oylikkacha 6 oylikkacha

Davolash usuli Mahalliy to‘qimalar yordamida
yopish

«ЭСФИЛ» polipropilen to‘ri

To‘rni joylashtirish - Inlay

Jarohatlarning bitish muddati 8–12 kun 16–21 kun

Operatsiyadan keyingi asoratlar 0 ta 0 ta

Kuzatuv davomiyligi 25-30 kun 25-30 kun

Tadqiqot natijalarining tahlili shuni ko‘rsatdiki, har ikkala xirurgik davolash usuli
yordamida kindik dabbasini operativ bartaraf etish amalga oshirildi. An’anaviy
herniorrafiyada qorin devorining anatomik yaxlitligi mahalliy to‘qimalarni birlashtirish
hisobiga tiklangan bo‘lsa, alloplastik hernioplastikada dabba darvozasi sintetik polipropilen
material yordamida yopildi.

Shunday qilib, 10 bosh buzoqda o‘tkazilgan qiyosiy tadqiqot natijalariga ko‘ra, an’anaviy
herniorrafiya usulida operatsion jarohatlarning bitish muddati alloplastik hernioplastikaga
nisbatan qisqaroq bo‘ldi. «ЭСФИЛ» rusumli polipropilen to‘rli endoprotezni inlay usulida
qo‘llash ham 30 kunlik kuzatuv davomida asoratlarsiz kechdi. Olingan natijalar buzoqlarda
kindik dabbasini xirurgik davolash usulini tanlashda dabba darvozasining anatomik
xususiyatlari, mahalliy to‘qimalarning holati va operatsiyadan keyingi tiklanish muddatlarini
hisobga olish zarurligini ko‘rsatadi.

XULOSA

Buzoqlarda kindik dabbasini xirurgik davolashda dabba darvozasi kichik, atrofidagi
mushak-aponevrotik to‘qimalar yetarlicha mustahkam va anatomik nuqsonni mahalliy
to‘qimalar hisobiga yopish imkoniyati mavjud bo‘lgan holatlarda an’anaviy herniorrafiya
usulini qo‘llash tavsiya etiladi.

1.

Kindik dabba darvozasi katta, uning chetlari qalinlashgan yoki mahalliy to‘qimalar
hisobiga anatomik nuqsonni tarangliksiz yopish qiyin bo‘lgan buzoqlarda «ЭСФИЛ»

rusumli polipropilen to‘rli endoprotez yordamida alloplastik hernioplastika usulini
qo‘llash maqsadga muvofiq.
Chorvachilik xo‘jaliklarida buzoqlarning kindik dabbasini xirurgik davolash usulini
tanlashdan oldin dabba darvozasining o‘lchami, atrofdagi to‘qimalarning anatomik
holati va dabba tarkibini klinik baholash tavsiya etiladi. Operatsiyadan keyin hayvonlarni
qulay saqlash va oziqlantirish sharoitlari bilan ta’minlash, jarohatlarning bitishini
muntazam nazorat qilish hamda kamida 25–30 kun davomida klinik kuzatuv olib borish
zarur.

